
ABSTRAK

Tanaman getah kekal sebagai komponen terpenting dalam ekonomi negara terhadap
sumbangannya kepada pendapatan eksport dan juga pendapatan kasar produk
domestik. Pengeluaran getah asli negara adalah dimonopoli oleh pekebun kecil.
Objektif kajian ini adalah 1) untuk mengetahui latar belakang para pekebun kecil getah
di tiga buah kampung terpilih di Daerah Kecil Sook, Keningau 2) untuk mengenalpasti
tahap pengetahuan para pekebun kecil getah terbabit dalam aspek-aspek penanaman
getah, dan 3) untuk mengenalpasti hubungan antara latar belakang para pekebun kecil
getah dengan tahap pengetahuan mereka dalam aspek-aspek penanaman getah.
Kajian ini menggunakan kaedah tinjauan deskritif. Sebanyak 101 orang responden
telah dipilih melalui teknik persampelan rawak secara sistematik. Tahap pengetahuan
responden dari tingkat tertinggi ke tingkat terendah adalah 1) aspek penanaman
(82.6%), 2) pemprosesan getah (81.1%), 3) kawalan rumpai (73.5%), 4) penanaman
tanaman sampingan dan penutup bumi (72.7%), 5) teknik menoreh ((72.6%) 6)
penghasilan bahan tanaman (67.5%), 7) penggunaan perangsang lateks (62.0%), 8)
pembajaan (58.6%), dan 9) kawalan penyakit (58.2%). Hasil keputusan juga
menunjukkan bahawa terdapat hubungan yang positif dan bererti diantara tahap
pendidikan, pengalaman dan juga jumlah hari menoreh dalam sebulan para responden
dengan tahap pengetahuan mereka. Manakala umur, saiz kebun dan juga pendapatan
menunjukkan tiada perbezaan yang bererti dengan tahap pengetahuan mereka dalam
penanaman getah. Secara keseluruhanya, dapat diringkaskan bahawa tahap

pengetahuan para pekebun kecil getah di kawasan kajian adalah pada tahap
sederhana kepada tahap yang tinggi.




ASSESSMENT OF THE LEVEL OF KNOWLEDGE IN RUBBER PLANTING ON
RUBBER SMALLHOLDERS IN SOOK SUB DISTRICT OF KENINGAU, SABAH

ABSTRACT

Rubber sector remains as an important component in the national economic growth in
terms of its contribution to export earnings and Gross Domestic Product (GDP). Natural
rubber production in Malaysia has been dominated by smallholders. The objectives of
this study were 1) to examine the background of rubber smallholders in three selected
villages in Sook Sub-district, 2) to identify the level of knowledge of rubber
smallholders in aspects of rubber cultivation, and 3) to identify the relationships
between background characteristics of the rubber smallholders and their knowledge in
rubber cultivation. This study was conducted using descriptive survey method. A total
of 101 respondents of rubber smallholders in the three selected villages (Papar Baru,
Batu 7 and Delayan Baru) were selected using the systematic random sampling. The
ranking of their knowledge level in aspects of rubber planting from the highest to the
lowest were as the following; 1) planting (82.6%), 2) rubber processing (81.1%), 3)
weed control (73.5%), 4) intercropping and cover crop planting (72.7%), 5) tapping
technique (72.6%) 6) production of planting material (67.5%), 7) application of rubber
stimulants (62.0%), 8) fertilizer (58.6%), and 9) disease control (58.2%). The results
showed a positive significant relationship between the level of education, experience
and number of tapping in day with the level of knowledge of respondent. Meanwhile,
age, size of farm and income shows that there are no significant relationships was
found between levels of knowledge of respondent in rubber planting. As a conclusion,

majority of respondents in study area are possessed medium to high level of
knowledge.

BAB 1

PENGENALAN

1.1 Latar Belakang

Getah atau nama saintifiknya Hevea brasiliensis yang tergolong dalam keluarga
Euphorbiaceae merupakan tanaman strategik negara. Sejarah perkembangan ekonomi
negara jelas menunjukkan tanaman getah merupakan kunci utama yang menyumbang
kepada pembangunan dan perkembangan ekonomi negara. Malaysia mengalami
perubahan yang sangat cepat dari segi persekitaran global dan domestik yang secara
nyata mempengaruhi industri getah negara. Namun, industri ini terus memberi
sumbangan yang sangat penting. Menurut laporan Utusan Online (2011), pengeluaran
getah asli Malaysia meningkat sebanyak 113,000 tan metrik iaitu daripada 857,000 tan
metrik pada tahun 2009 kepada 970,000 tan metrik pada tahun 2010.

1.2 Pekebun Kecil

Lebih kurang 95% daripada jumlah output getah Malaysia adalah dihasilkan oleh
pekebun kecil dan selebihnya oleh pengusaha estet (Jabatan Perangkaan Malaysia,
2010). Definisi bagi pekebun kecil adalah berbeza bagi setiap negara. Dalam kawasan
yang sesuai dan dengan densiti populasi yang tinggi, saiz keluasan tanah yang dimiliki
oleh para pekebun kecil adalah kurang daripada 1 hektar (ha). Pekebun kecil
mempunyai sumber hasil pertanian lebih daripada satu punca dan pada kebiasaannya
dihasilkan hanya untuk kegunaan diri sendiri dan ahli keluarga (Dixon et al,, 2004).

Somboonsuke et a/ (2009) pula mengatakan bahawa terdapat lebih daripada
10,000,000 pekebun kecil di Asia Tenggara terlibat dalam penanaman getah dan
keluasan kebun yang dimiliki oleh pekebun kecil getah adalah berbeza bagi setiap
negara. Menurut beliau, pekebun kecil getah di Malaysia memiliki keluasan kebun



seluas satu hingga tiga ha. Secara umumnya, pekebun kecil getah di definisikan
sebagai sektor yang memiliki 1) saiz kebun yang tidak ekonomik, 2) diusahakan oleh
ahli keluarga, 3) tidak menerima hasil yang maksimum, 4) pendapatan dan produktiviti
yang rendah serta 5) mengamalkan amalan penanaman dan pengurusan yang tidak
betul. Pekebun kecil akan menanam tanaman lain semasa kejatuhan nilai harga getah
bagi membenarkan kulit pokok getah pulih dari torehan lama. Apabila harga getah
meningkat semula, penorehan pada pokok getah yang telah pulih dari kesan torehan

lama telah dibuktikan mampu meningkatkan pendapatan para pekebun kecil
(Ruthenberg, 1980).

1.3 Tahap Pengetahuan

Pekebun kecil banyak menyumbang kepada pengeluaran getah negara dan ini
merupakan peluang terbaik bagi meningkatkan semula pengeluaran getah negara.
Oleh yang demikian, adalah penting untuk menilai tahap pengetahuan para pekebun
kecil tentang aspek-aspek penanaman getah kerana ia akan menjadi asas kepada
pembentukan program latihan. Latihan merupakan cara terbaik bagi meningkatkan
tahap pengetahuan, kecekapan, kemahiran dan produktiviti para pekebun kecil getah
(Faizah, 2003). Langkah pertama yang harus dilakukan sebelum merancang program
latihan adalah dengan menilai pengetahuan para pekebun kecil getah bagi mengetahui
sejauh mana tahap pengetahuan dan pemahaman mereka tentang aspek-aspek
berkaitan penanaman getah. Penilaian ini akan membawa kepada kewujudan
keperluan untuk memberikan latihan dan proses penilaian ini mungkin akan

mengenalpasti lebih daripada satu aspek pengetahuan yang perlu diberikan perhatian.

Menurut Chen dan McQueen (2010) pengetahuan didefinisikan sebagai
maklumat yang tersimpan dalam minda individu dalam bentuk yang baru, unik,
berguna dan tepat berhubungkait dengan fakta, proses, konsep, tafsiran, idea,
pemerhatian dan penilaian. Pengetahuan tersebut harus melalui proses penjanaan

semula kerana ia merupakan proses dinamik yang akan menjustifikasikan kepercayaan
dan sikap individu terhadap sesuatu amalan.




1.4 Agensi Bertangungjawab Terhadap Pekebun Kecil Getah

Di Malaysia terdapat empat agensi utama kerajaan yang bertanggungjwab terhadap
pekebun kecil getah iaitu Lembaga Getah Malaysia (LGM), Pihak Berkuasa Kemajuan
Pekebun Kecil Perusahan Getah (RISDA), Lembaga Kemajuan Tanah Persekutuan
(FELDA) dan Lembaga Penyatuan dan Pemuliharan Tanah Persekutuaan (FELCRA).

Penubuhan Akademi Hevea Malaysia dibawah LGM menawarkan program
latihan kepada pegawai dan pekerja pengembangan yang bertanggunjawab dalam
memberikan latihan dan pemindahan teknologi kepada pekebun kecil. Program latihan
ini melibatkan kursus jangka pendek dan sederhana dengan memfokuskan latihan
yang berkaitan dengan teknologi pengurusan ladang getah sehinggalah kepada
pemprosesan hasil tanaman getah. Akademi ini juga memberi ruang kepada pekebun

kecil yang ingin mendapatkan pengetahuan dan latihan lanjut mengenai perladangan
getah.

Sementara itu, RISDA juga merupakan antara organisasi yang
bertanggungjawab dalam meningkatkan produktiviti pekebun kecil melalui program
pendekatan seperti pemindahan teknologi dan pengembangan serta latihan untuk
memberikan pendedahan kepada pekebun mengenai amalan pengurusan getah yang
baik. Kaedah yang digunakan adalah seperti latihan formal, latihan tidak formal dan
melakukan penyeliaan susulan yang berterusan di kalangan pekebun kecil.

Di negeri Sabah, Lembaga Industri Getah Sabah (LIGS) pula adalah antara
agensi kerajaan yang berperanan ke atas pembangunan sektor tanaman getah di
negeri Sabah terutamanya aktiviti yang berkaitan dengan pekebun Kecil. LIGS
memberikan latihan kepada pekebun kecil di Pusat Latihan Tuaran bagi melengkapkan
para pekebun kecil dengan aktiviti pengurusan tanaman getah yang baik. Selain
daripada LIGS yang berperanan dalam membantu pekebun kecil getah, Pertubuhan
Pekebun-pekebun Kecil Getah Sabah ( PPKGS) yang telah di tubuhkan pada 4
September 2006 dengan kerjasama daripada LIGS turut membantu, memantau dan
menasihati para pekebun kecil getah tentang pengurusan kebun getah yang betul,

amalan memproses getah yang bersih dan bermutu, dan juga menyediakan latihan
yang berbentuk kursus kepada para peserta.




1.5 Kepentingan Kajian

Setakat ini, belum ada kajian dilakukan oleh mana-mana pihak bagi mengenalpasti
tahap pengetahuan para pekebun kecil getah di Daerah Kecil Sook, Keningau terhadap
penanaman getah. Hal ini juga telah ditekankan oleh Ruwena (2010) yang menyatakan
bahawa belum ada sebarang usaha yang dilakukan oleh pihak LIGS sendiri mahupun
daripada pihak-pihak lain yang berkenaan untuk mengenalpasti tahap pengetahuan
teknikal para pekebun kecil getah dalam pengurusan tanaman getah. Oleh yang
demikian, adalah amat bersesuaian jika kajian seperti ini dilakukan untuk
mengenalpasti tahap pengetahuan para pekebun kecil getah terbabit dalam
penanaman getah. Hasil penemuan ini akan menjadi ukuran terhadap tahap
pengetahuan mereka dalam penanaman getah dan akan menjadi asas kepada
pembentukan program latihan bagi meningkatkan tahap pengetahuan tentang aspek-

aspek yang berkaitan dengan pengurusan dan pengendalian tanaman getah yang
betul.

Diharapkan yang hasil daripada kajian ini boleh digunakan sebagai rujukan dan
panduan oleh para agen pengembangan mahupun oleh pihak-pihak tertentu bagi
merancang satu program latihan khusus untuk pekebun kecil getah yang terdapat
dalam Daerah Kecil Sook di Daerah Keningau. Perancangan dan pelaksanaan latihan
yang selaras dengan keperluan yang mereka inginkan adalah penting untuk
menimbulkan minat mereka dalam mengaplikasikan teknologi baru dalam tanaman
getah seterusnya mengamalkan amalan pengurusan dan pengeluaran yang betul.
Pengetahuan yang di terima oleh pekebun kecil melalui latihan yang dilaksanakan oleh

agen pengembangan mahupun pihak lain mampu meningkatkan produktiviti,
keberkesanan dan pendapatan para pekebun kecil getah.




1.6

Objektif Kajian

Kajian ini mempunyai tiga objektif yang utama iaitu:

a.

1.7

untuk mengetahui latar belakang para pekebun kecil getah di tiga buah
kampung terpilih dalam Daerah Kecil Sook, Keningau;

untuk mengenalpasti tahap pengetahuan para pekebun kecil getah terbabit
dalam aspek-aspek penanaman getah; dan

untuk mengenalpasti hubungan antara latar belakang para pekebun kecil getah
dengan tahap pengetahuan mereka dalam aspek-aspek penanaman getah.

Penyataan Soalan Kajian

Kajian ini telah tertumpu kepada tiga soalan kajian yang utama iaitu:

a.

apakah latar belakang para pekebun kecil getah di tiga buah kampung terpilih
dalam Daerah Kecil Sook, Keningau?;

apakah tahap pengetahuan para responden terhadap aspek-aspek penanaman
getah?; dan

apakah hubungkait diantara latar belakang para pekebun kecil getah dengan
tahap pengetahuan mereka dalam aspek-aspek penananam getah?



BAB 2

KAJIAN LITERATUR

2.1 Industri Getah Di Malaysia

Hampir 52,000 atau lebih produk dihasilkan secara langsung dan tidak langsung
daripada pokok getah. Bahagian terpenting pada pokok getah adalah bahagian kulit
pokok yang menghasilkan lateks. Lateks menjadi sumber utama dalam penghasilan
produk utama seperti tayar dan sarung tangan getah yang mendapat permintaan yang
tinggi di serata dunia. Selain daripada lateks yang dihasilkan, pokok getah juga
menghasilkan kayu yang mempunyai nilai ekonomi yang tinggi apabila diproses
menjadi produk seperti perabot (Kocchar, 1986).

Pada tahun 1876, sebanyak 70,000 biji benih getah telah di bawa daripada
Brazil atas permintaan Sir Henry Wickham. Daripada Brazil, biji benih ini telah dihantar
ke Kew Gardens di London dan kemudiannya ditanam. Pada tahun 1877, biji benih
yang hidup kemudiannya di bawa ke Ceylon dan kemudiannya ke Malaya yang pada
masa sekarang dikenali sebagai Semananjung Malaysia (Aziz dan Yatimah, 2007).
Anuar (2011) semasa membentangkan topik kajiannya di Konvensi Getah Kerala,
mengatakan bahawa getah asli masih kekal sebagai sektor industri utama dalam
sumbangannya terhadap pendapatan kasar produk domestik (Gross Demostic Produk-
GDP) Malaysia. Pada tahun 2010, industri getah Malaysia telah menyumbangkan
sekitar 34 juta Ringgit Malaysia (RM) kepada pendapatan eksport negara dan telah
menunjukkan peningkatan yang sangat besar berbanding dengan pendapatan eksport
pada tahun 2000 yang hanya mencatatkan pendapatan sebanyak RM13.7 juta.

Terdapat perubahan pada struktur pertanian negara apabila dasar ekonomi
beralih dari industri yang berasaskan pertanian kepada sektor pembuatan yang
berasaskan aktiviti eksport. Industri getah negara telah menerima kesan yang sangat

besar daripada perubahan struktur ekonomi ini. Banyak ladang getah telah diabaikan
dan dibiarkan begitu sahaja tanpa diurus dan ditoreh. Faktor kejatuhan harga komoditi
di pasaran antarabangsa dan kualiti getah yang rendah serta serangan penyakit dan
perosak juga telah menyebabkan keluasan penanaman getah di Malaysia pada masa
itu semakin berkurangan. Keadaan ini telah memaksa para pekebun kecil beralih kerja
dari menjadi penoreh di ladang getah kepada buruh dalam sektor lain yang lebih
menguntungkan mereka. Perangkaan Getah Tahunan Malaysia dalam laporan
tahunannya pada tahun 2010 melaporkan sebanyak 999,327 ha kawasan tanah di
Malaysia telah ditanam dengan tanaman getah. Seluas 948,590 ha dimiliki oleh

pekebun-pekebun kecil, manakala selebihnya iaitu seluas 50,737 ha dimiliki oleh estet-
estet (Jabatan Perangkaan Malaysia, 2010).

2.2 Industri Getah Di Sabah

Keluasan tanaman getah di Sabah dari tahun 1900 dan hingga tahun 1940
dianggarkan seluas 53,418 ha. Ini meliputi kawasan penanaman melebihi 101 ha bagi
estet-estet dan seluas 2,266 ha adalah diusahakan oleh pekebun kecil. Keluasan
kawasan penanaman getah dengan menggunakan klon berhasil tinggi pada ketika itu
adalah kurang daripada empat peratus. Pada akhir Perang Dunia Kedua, dianggarkan
seluas 4,047 ha ladang dan kebun getah ini telah dihapuskan untuk pengeluaran
tanaman makanan lain atau telah ditinggalkan. Keluasan kawasan yang tinggal pada

masa itu dianggarkan hanya seluas lebih kurang 49,371 ha (Lembaga Industri Getah
Sabah, 2012).

Pengeluaran getah di Sabah masih berada di tahap yang rendah. Menurut
Jabatan Pertanian Sabah (2009) keluasan tanaman getah di negeri ini untuk tahun
2009 ialah lebih kurang 80,138.9 ha dan berada dikedudukan tangga kedua untuk
jumlah keluasan tanaman industri terluas yang ditanam di Sabah. Jurang keluasan
kawasan diantara tanaman getah dengan tanaman industri utama Sabah iaitu kelapa
sawit adalah melebihi 1 juta ha. Lebih daripada 90% sektor industri getah di Sabah
adalah dimonopoli oleh pekebun kecil. Bagi meningkatkan pengeluaran getah Sabah,
Lembaga Industri Getah Sabah (LIGS) telah ditubuhkan. LIGS merupakan agensi yang
bertanggunjawab terhadap semua aktiviti pekebun kecil getah di Sabah. Produktiviti
para pekebun kecil di luar bandar boleh ditingkatkan melalui penanaman getah
berhasil tinggi dan dengan menggalakkan penanaman secara berkelompok, pemulihan

kebun-kebun kecil yang berpenyakit dan tidak produktif, perkhidmatan penﬁ}am@ém‘@ar}f

dan kemudahan-kemudahan khidmat nasihat yang cukup serta pelaksanaan skim
penempatan getah. Peluang-peluang pekerjaan untuk menikmati pendapatan yang
lumayan pula boleh dicapai melalui kemudahan latihan yang diadakan berkenaan
dengan kaedah-kaedah penanaman moden dan pemprosesan getah kepada penduduk
kawasan luar bandar (Lembaga Industri Getah Sabah, 2012).

2.3 Konsep Pengetahuan

Menurut Notoatmodjo (2003) pengetahuan merupakan hasil daripada proses perasaan
ingin tahu terhadap sesuatu perkara dan proses ini berlaku melalui pacaindera manusia
termasuklah penglihatan, pendengaran, menghidu, merasa dan menyentuh objek
tertentu. Sebahagian besar pengetahuan manusia diperolehi melalui proses melihat
mengunakan mata dan mendengar melalui telinga. Secara umumnya, pengetahuan
didefinisikan sebagai persepsi yang jelas mengenai sesuatu perkara, pemahaman
terhadap perkara tersebut, pembelajaran terhadap perkara tersebut, pengalaman
pratikal yang dipelajari daripada perkara tersebut, kemahiran melakukan perkara
tersebut serta pengecaman yang berkaitan dengan perkara tersebut. Pengetahuan
juga merupakan himpunan maklumat yang tersusun yang boleh digunakan dalam
menyelasaikan masalah dengan menterjemahkan pengetahuan tersebut dalam bentuk
bahasa, konsep, idea dan fakta serta berupaya menghubungkaitkan perhubungan
antara fakta dan maklumat terbabit dalam dimensi yang berbeza. Menurut beliau,

pengetahuan atau kognitif merupakan domain yang sangat penting untuk membentuk
tindakan seseorang.

Pengetahuan mempunyai makna yang sangat luas dan definisi mengenai
pengetahuan adalah berbeza berdasarkan kepada tafsiran individu. Berdasarkan
Rogers (1995) dan Mawusi (2004) pengetahuan terbentuk apabila individu belajar
mengenai kewujudan inovasi dan mencari pemahaman tentang bagaimana inovasi
tersebut berfungsi. Inovasi merupakan objek, idea, amalan, kaedah atau teknologi
yang dianggap baru kepada seseorang. Baru bermakna inovasi itu pertama kali
didengar, diketahui, dilihat atau dipraktikan oleh penerima. Oleh itu, sesuatu inovasi
bukan sahaja baru dicipta tetapi juga baru secara relatif antara seseorang individu
dengan individu yang lain. Pengetahuan juga didefinisikan sebagai sebarang maklumat

yang berguna untuk menerangkan sesuatu mengenai tugas yang dilakukan (Mawusi,
2004).

Dalam kes pekebun kecil getah, pengetahuan adalah merujuk kepada
maklumat yang mereka ketahui tentang amalan pengurusan dan amalan agronomi
yang dipelajari melalui pengalaman pratikal dan dari Institut Penyelidikan Getah
Malaysia (RRIM), RISDA, FELDA, LGM dan juga LGIS yang menjadi sumber
pengetahuan teknikal mereka (Abdullah, 1979). Secara realitinya, sumber pengetahuan
adalah banyak dan pelbagai. Sears et al. (2007) menyatakan terdapat dua sumber
pengetahuan yang utama iaitu sumber pengetahuan tempatan (loca)) dan
pengetahuan exogenous. Sumber pengetahuan tempatan merujuk kepada
pengetahuan tentang aspek penaman getah yang diperolehi melalui pembelajaran
sesama pekebun itu sendiri, melalui jiran atau saudara mara dan juga pengalaman
yang diperolehi daripada percubaan diri sendiri terhadap sesuatu inovasi. Sumber
pengetahuan exogenous pula bukan hanya melibatkan perbincangan dengan agen

pengembangan namun juga dengan individu atau organisasi yang membawa
pengetahuan tersebut dari luar.

Penilaian tahap pengetahuan para pekebun kecil getah adalah penting bagi
mendapatkan maklumat sebenar tentang tahap kebolehan dan keupayaan mereka
untuk melaksanakan aspek penanaman getah yang betul. Penilaian ini akan menjadi
asas kepada pembentukan program latihan bagi membantu meningkatkan tahap
pengetahuan mereka. Menurut Adesoji et al. (2006) peningkatan kemahiran dan
pengetahuan yang diperolehi melalui latihan akan mendorong individu kearah
pengeluaran yang lebih produktif. Ini kerana program latihan yang dibentuk
melibatkan prinsip-prinsip yang berupaya meningkatkan kesedaran motivasi mereka,
menawarkan adaptasi teknologi dan alternatif yang berbeza, pertukaran maklumat dan
pengetahuan serta percubaan inovasi secara bersama-sama dan penilaian hasil

daripada pengunaan inovasi tersebut dalam kehidupan seharian mereka (Relber et al.,
2008).

Menurut Purtuantini (2010) terdapat lima faktor utama yang mempengaruhi
tahap pengetahuan individu. Dalam sektor pekebun kecil getah, faktor-faktor ini
memainkan peranan penting dalam mempengaruhi tahap pengetahuan mereka dan
setiap faktor ini mempunyai hubungkait yang rapat diantara satu dengan yang lain.
Faktor pertama adalah tahap pendidikan yang memberikan pengetahuan sehingga
berlakunya perubahan positif terhadap diri setiap pekebun kecil getah. Pekebun kecil
getah yang mempunyai tahap pendidikan yang tinggi cenderung untuk mempunyai
tahap pengetahuan yang lebih banyak kerana mempelajari lebih banyT

berkaitan aspek-aspek penanaman getah berbanding pekebun kecil getah yang kurang
mendapat pendidikan. Faktor kedua adalah maklumat. Pekebun kecil getah yang
mempunyai sumber maklumat yang lebih banyak mempunyai pengetahuan yang lebih
meluas tentang tanaman getah. Faktor ketiga adalah budaya iaitu merujuk kepada
tingkahlaku manusia atau kelompok manusia dalam memenuhi keperluan yang
meliputi sikap dan kepercayaan. Budaya positif dikalangan pekebun kecil dalam
menerima sumber pengetahuan baru dilihat mampu meningkatkan tahap pengetahuan
mereka kerana mereka lebih bersikap terbuka dalam menerima pengetahuan dan
maklumat baru untuk diaplikasikan dalam aktiviti mereka. Faktor keempat pula adalah
pengalaman. Pengalaman merupakan perkara yang pernah dialami oleh pekebun kecil
dan pengalaman ini merupakan merupakan guru terbaik dalam memberikan
pengetahuan secara tidak formal kepada mereka bagi menambahkan pengetahuan
mengenai penanaman dan pengurusan agronomi getah yang betul. Faktor terakhir
yang mempengaruhi tahap pengetahuan pekebun kecil getah adalah status sosio-
ekonomi mereka. Sosio-ekonomi merujuk kepada tahap kemampuan seseorang untuk
memenuhi keperluan hidup. Semakin tinggi tahap sosio-ekonomi pekebun kecil,
semakin tinggi tahap pengetahuan mereka kerana mereka mempunyai keupayaan
yang lebih untuk mendapatkan pendidikan, maklumat dan sumber-sumber lain
berbanding pekebun kecil yang mempunyai tahap sosio-ekonomi yang rendah.

2.4 Proses Pemindahan Pengetahuan

Proses pemindahan pengetahuan atau seringkali dirujuk sebagai adaptasi terhadap
inovasi yang diperkenalkan merujuk kepada sikap penerima terhadap pengetahuan
yang diperolehi. Pengetahuan mengenai sesuatu inovasi merupakan tahap tertinggi
yang membawa kepada pembentukan sikap penerima untuk mengadaptasikan inovasi
tersebut. Untuk pengetahuan tersebut sampai kepada penerima, ia harus melalui
proses yang dipanggil sebagai proses pemindahan pengetahuan. Menurut Gilbert dan
Cordey-Hayes (1996) kebanyakan model pemindahan pengetahuan yang telah
dibangunkan dijadikan sebagai rangka kerja untuk memahami tentang proses
pemindahan pengetahuan. Model-model pemindahan pengetahuan yang dibentuk
adalah berdasarkan kepada skema konsep rangka kerja untuk membawa perubahan
terhadap persepsi dan pengunaan teknologi baru secara lebih berkesan. Proses
pemindahan teknologi ini kemudiannya dipecahkan lagi kepada beberapa sub-proses
iaitu kesedaran (awareness), penyatuaan (association), asmilasi (assimilation) dan
aplikasi (application) terhadap teknologi tersebut. Proses pemindahan pgnggtauary

bukan merupakan proses yang statik iaitu cara individu mengstrukturkan pengetahuan
melainkan proses yang dinamik iaitu proses yang berhubungkait dengan proses
pertimbangan individu. Tujuan konsep rangka kerja dibentuk adalah untuk
mengenalpasti keupayaan individu untuk mencapai tahap pemindahan pengetahuan.
Dengan mengenalpasti apakah yang sedang berlaku ketika itu dan dengan memahami
perubahan yang berlaku dalam individu, tingkat pengetahuan yang seterusnya akan
diperolehi. Proses penentuan sikap, pandangan dan kepercayaan individu terhadap

teknologi tersebut akan mewujudkan pemahaman untuk mengasmilasikan dan
menerima-pakai teknologi tersebut.

Menurut Chen dan McQueen (2010) pula, proses pemindahan pengetahuan di
bahagikan kepada dua kategori iaitu pemindahan pengetahuan secara berstruktur dan
tidak berstuktur. Secara tradisionalnya, pemindahan pengetahuan dikatakan berlaku
secara berstruktur, formal dan terancang. Walau bagaimanapun, apabila organisasi
mengalami perubahan secara global, pemindahan pengetahuan akan berlaku secara
spontan, tidak formal, tidak terancang dan tidak berstruktur. Pemindahan pengetahuan
secara tidak berstruktur adalah penting untuk kejayaan sesebuah organisasi. Dalam
konsep pemindahan pengetahuan di kalangan pekebun kecil, kategori pemindahan
pengetahuan secara berstruktur adalah melalui proses pendidikan secara formal dan
mempunyai sukatan pelajaran yang terancang. Manakala pemindahan pengetahuan
secara tidak berstruktur adalah melalui latihan dan khidmat nasihat yang diberikan
oleh agen-agen pengembangan secara tidak formal dan tidak mempunyai sukatan
pelajaran yang terancang. Walau bagaimanapun cara pengetahuan tersebut

dipindahkan, tujuan akhirnya tetap sama iaitu untuk meningkatkan tahap pengetahuan
para pekebun kecil getah.

Proses membuat keputusan individu terhadap inovasi yang diperkenalkan
menurut Carreon et al. (2011) melibatkan dua komponen yang utama iaitu ciri-ciri
penerima dan pengetahuan penerima. Ciri-ciri penerima seperti tahap pendidikan,
umur serta sosio-ekonomi merupakan faktor yang akan mempengaruhi mereka untuk
mengadaptasikan amalan-amalan pertanian yang spesifik. Komponen kedua iaitu
pengetahuan penerima adalah berhubungkait dengan pengetahuan tentang amalan
pertanian dan mengambil pemahaman terhadap maklumat yang diterima.

Menurut Ageng dan Md. Salleh (1997) kelembapan penyebaran teknologi
perosak bersepadu di negara-negara membangun adalah disebabkan oleh kewujudan

